ՏԵՂԵԿԱՆՔ-ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ԴԵԿՏԵՄԲԵՐԻ 29-Ի N 1920-Ն, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2015 ԹՎԱԿԱՆԻ ՄԱՐՏԻ 19-Ի N 596-Ն ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2003 ԹՎԱԿԱՆԻ ՍԵՊՏԵՄԲԵՐԻ 4-Ի N 1530-Ն ՈՐՈՇՈՒՄՆԵՐԻ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ

1.  Իրավական ակտի ընդունման անհրաժեշտությունը և ակնկալվող արդյունքը.
«Քաղաքաշինության մասին» օրենքի 14.3-րդ հոդվածի 2-րդ մասի համաձայն՝ Համայնքի (բնակավայրի) գլխավոր հատակագիծը (այսուհետ` գլխավոր հատակագիծ) համայնքի տարածական զարգացման հիմնադրույթներն ամրագրող ռազմավարական բնույթի փաստաթուղթ է, որը հիմնական (բազային) գոտիավորմամբ սահմանում է համայնքի վարչական սահմաններում քաղաքաշինական գործունեության օբյեկտ հանդիսացող հողերի նպատակային և գործառնական նշանակությունը, դրանց օգտագործման ռեժիմներն ու պարտադիր պահանջները, ինչպես նաև տարածքների կառուցապատման առաջնահերթ, միջնաժամկետ և հեռանկարային փուլերը` քաղաքաշինական նպատակներով հողօգտագործումը կանոնակարգելու և արդյունավետ կառավարումն ապահովելու նպատակով: 
Նույն հոդվածի 33-րդ մասի համաձայն՝ գլխավոր հատակագծերի և գոտիավորման նախագծերի կազմը, բովանդակությունը, ինչպես նաև դրանց մշակման, փորձաքննության, հաստատման և փոփոխման կարգը սահմանում է Կառավարությունը:
ՀՀ կառավարությունը հիմք ընդունելով «Քաղաքաշինության մասին» օրենքի 10-րդ, 14.3-րդ և 17-րդ հոդվածները՝ 2011 թվականի դեկտեմբերի 29-ի N 1920-Ն որոշմամբ (այսուհետ՝ Որոշում) հաստատել է Հայաստանի Հանրապետության համայնքների (բնակավայրերի) գլխավոր հատակագծերի, համակցված տարածական պլանավորման փաստաթղթերի և բնակավայրերի տարածքների գոտևորման նախագծերի մշակման, փորձաքննության, համաձայնեցման, հաստատման և փոփոխման կարգը:
Որոշման N 1 հավելվածի 72-րդ կետի համաձայն՝ Հայաստանի Հանրապետության համայնքի գլխավոր հատակագծի նախագծային փաստաթղթերի փաթեթը կազմված է գրաֆիկական և տեքստային մասերից, որոնցում ներառվող պարտադիր ելակետային դրույթներն ու տեղեկությունները նախատեսված են նույն հավելվածի 73-րդ և 74-րդ կետերում:
Որոշման ընդունման պահից մինչ այսօր Որոշման մեջ կատարվել են մի շարք փոփոխություններ, սակայն 2011 թվականից սկսված գլխավոր հատակագծում ներառվող պարտադիր ելակետային դրույթների համակարգային վերանայում չի կատարվել, մինչդեռ մի շարք ելակետային տվյալների նախատեսման անհրաժեշտությունը օբյեկտիվորեն բացակայում է, իսկ մի շարք ելակետային տվյալներ արդեն իսկ ներառված են ներկայացվող այլ տվյալների/ տեղեկությունների կազմում, ուստի դրանց առանձին ներկայացման անհրաժեշտությունը բացակայում է:
Հաշվի առնելով «Քաղաքաշինության մասին» օրենքի 14.3-րդ հոդվածի 32-րդ մասի պահանջները, մասնավորապես այն, որ  արգելվում է 2024 թվականի հուլիսի 1-ից հետո առանց սահմանված կարգով հաստատված համայնքի քաղաքաշինական ծրագրային փաստաթղթերի կառուցապատման նպատակներով հողամասերի և (կամ) ճարտարապետահատակագծային առաջադրանքների տրամադրումը և դրանով իսկ պայմանավորված Հայաստանի Հանրապետության համայնքների (բնակավայրերի) գլխավոր հատակագծերի մշակման խիստ անհրաժեշտությունը, ինչպես նաև գործող Կարգում նախատեսված՝ գլխավոր հատակագծի տեքստային և գրաֆիկական մասում ներառվող տեղեկությունների և ելակետային դրույթների վերանայման օբյեկտիվ անհրաժեշտությունը՝ գլխավոր հատակագծերի մշակման և հաստատման գործընթացն ապահովելու նպատակով Նախագծով նախատեսվում է Հայաստանի Հանրապետության կառավարության 2011 թվականի դեկտեմբերի 29-ի N 1920-Ն որոշման մեջ կատարել փոփոխություններ:
Միաժամանակ, հայտնում ենք, որ ներկայումս մշակվում է և սեղմ ժամկետում շրջանառության մեջ է դրվելու «Քաղաքաշինության մասին» օրենքում և հարակից օրենքներում փոփոխություններ և լրացումներ կատարելու մասին» օրենքների նախագծերի փաթեթը, որոնց շրջանակներում ուսումնասիրելով միջազգային իրավական փորձը, մասնավորապես՝ Ֆրանսիայում գործող կարգավորումները և քաղաքաշինական ծրագրային փաստաթղթերի կազմման և մշակման կարգը՝ նախատեսվում է համակարգային փոփոխություն կատարել «Քաղաքաշինության մասին» օրենքում և հարակից օրենքներում, որոնցով գլխավոր հատակագծերը և դրանցում արտացոլվող ելակետային տվյալները առավել ընդլայնվելու են և հաստատվելու են թվային տեսքով: Հարկ է նշել, որ քաղաքաշինական ծրագրային փաստաթղթերի կազմում նախատեսվելու է նոր փաստաթուղթ՝ համայնքի հեռանկարային զարգացման հատակագիծը, որում նախատեսվելու են մի շարք տվյալներ, որոնք ներկայացված նախագծով առաջարկվում է հանել գլխավոր հատակագծից, ինչպես նաև այն պարունակելու է բացատրական՝ վերլուծական մաս և զարգացման տեսլականը, որում ներառված են լինելու հիմնական տեխնիկատնտեսական ցուցանիշներ, այդ թվում՝ նպատակային նշանակությունների փոփոխությունները, սոցիալական օբյեկտների գտնվելու վայրերը և այլն:
Նշված օրենքների նախագծերի մշակման աշխատանքներին զուգահեռ իրականացվելու են համայնքի հեռանկարային զարգացման հատակագծի կազմման համար անհրաժեշտ տեխնիկատնտեսական ցուցանիշների հավաքագրումը և մշակումը՝ օրենքների նախագծերի ընդունումից հետո նշված հատակագիծը հնարավորին սեղմ ժամկետում շրջանառության մեջ դնելու նպատակով։
Հաշվի առնելով մի կողմից «Քաղաքաշինության մասին» օրենքի 14.3-րդ հոդվածի 32-րդ մասի պահանջները և մյուս կողմից՝ սահմանված ժամկետի շրջանակներում համակարգային օրենսդրական փոփոխությունների կատարման անհնարինությունը՝ Նախագծերի փաթեթի շրջանակներում նախատեսվում է Հայաստանի Հանրապետության կառավարության 2011 թվականի դեկտեմբերի 29-ի N 1920-Ն, Հայաստանի Հանրապետության կառավարության 2015 թվականի մարտի 19-ի N 596-Ն և Հայաստանի Հանրապետության կառավարության 2003 թվականի սեպտեմբերի 4-ի N 1530-Ն որոշումների մեջ կատարել փոփոխություններ՝ վերանայելով և պարզեցնելով գլխավոր հատակագծերի մշակման ընթացակարգը և դրանում ներառվող ելակետային տվյալները՝ դրանով իսկ մինչև օրենսդրական ակտերի ընդունումը ապահովելով քաղաքաշինական ծրագրային փաստաթղթերի մշակումն ու հաստատումը:
2. Նախագծի մշակման գործընթացում ներգրավված ինստիտուտներն և անձինք.
Նախագիծը մշակվել է Երևանի քաղաքապետարանի աշխատակազմի կողմից:
3. ՀՀ պետական և տեղական ինքնակառավարման մարմնի բյուջեներում եկամուտների և ծախսերի ավելացման կամ նվազեցման վերաբերյալ.
Նախագծի ընդունմամբ՝ ՀՀ պետական և տեղական ինքնակառավարման մարմնի բյուջեներում եկամուտների և ծախսերի էական ավելացում կամ նվազեցում չի նախատեսվում:
4. Նախագծի ընդունման առնչությամբ ընդունվելիք այլ իրավական ակտերի ընդունման կամ դրանց անհրաժեշտության բացակայության մասին.
Նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա։
5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Հայաստանի Հանրապետության կառավարության որոշման նախագիծը չի բխում ռազմավարական փաստաթղթերից:

